
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com

Tuyev Fazliddin 
NAVOIY VILOYATIDA SOG‘LIQNI SAQLASH BORASIDA O‘ZARO TASHQI HAMKORLIK 
ALOQALARI  .......................................................................................................................................................  43-47 

Yuldashev Tazabay 
DARVIN VA MARKS TA’LIMOTI INSON BORLIG‘INI OBYEKTIV 
TUSHUNTIRISHNING XULOSASI SIFATIDA  .....................................................................................  115-119 

Kirish. Tarixga nazar tashlasak kishilik jamiyatining barcha bosqichlarida tabiat 
insonning hayotiy faoliyati uchun zaruriy energiya va moddalar manbai bo‘lib xizmat qilib 
kelmoqda. Agar inson tabiat bilan muvofiqlikda yashashni, uning ne’matlaridan foydalanishni 
va go‘zalliklaridan zavqlanishni istasa, u tabiat sharoitlarini qabul qilishi va o‘z ehtiyojlarini 
qondirish uchun atrof-muhitga ta’sir etayotgan ma’lum chegaralarga rioya qilishi zarur.  

Hozirgi davrda barqaror ekologik vaziyatni va tabiiy atrof-muhitning musaffoligini 
saqlash, shuningdek, tabiiy resurslardan turizm maqsadlarida oqilona foydalanishni taqazo 
etadigan ekologik ong va madaniyatni insonlarda yanada rivojlantirishga kuchli e’tibor 
berilmoqda. “Eng muhim masala – aholining ekologik madaniyatini oshirish haqida jiddiy bosh 

qotirishimiz zarur. ....bunga yosh avlod qalbida ona tabiatga mehr-muhabbat, unga daxldorlik 
hissini tarbiyalash orqali erishish mumkin” [1]. Shu sababli, yurtimizda ekologiya sohasidagi 
ta’lim-tarbiya va targ‘ibot ishlari ahvolini yaxshilash, shuningdek, ekologik madaniyat 
an’analarini tiklash va rivojlantirish tendensiyalarining ilmiy-nazariy asoslarini ishlab chiqish 
va takomillashtirish bugungi kunda obyektiv zaruratga aylangan.  

Adabiyotlar tahlili va metodologiya. Atrof-muhitga ehtiyotkorona munosabatda 
bo‘lish, tabiat ne’matlaridan oqilona foydalanish juda qadim zamonlarga borib taqaladi. 
O‘zbekiston hududida yashagan ajdodlarimiz qadim-qadim davrlardan beri tabiatni sevib, 
ardoqlab kelgan. Inson o‘zlarini yashab turgan muhitining bir bo‘lagi sifatida his qilishga 
odatlanganlar. Jumladan, zardushtiylik dinining muqaddas kitobi bo‘lmish “Avesto”ni bu 
boradagi ilk manba deyish mumkin[4]. Milliy ma’naviy-ekologik qadriyatlarimizning asosi 
bo‘lgan “ezgu fikr, ezgu so‘z, ezgu amal” g‘oyasi atrof-muhitni muhofaza qilish insonning burchi 
ekanligini ta’kidlaydigan ko‘plab qoidalar va yo‘l-yo‘riqlarni o‘z ichiga oladi. 

Binobarin, islom dini ma’rifati va tarixiy manbalaridagi o‘gitlar yurtimizda yashovchi har 
bir e’tiqodli insonning qalbiga yaqin bo‘lib, ularda tabiatni qadrlash mas’uliyatini oshirish bilan 
birga, ekologik dunyoqarashni har bir shaxs ruhiyatiga doimiy ravishda singdirishga ham 
rag‘batlantiradi. Hadisi Sharifda “Uch joyga – ariqlarga, yo‘llarga va soya-salqin yerlarga, ya’ni 
bog‘-u rog‘larga axlat tashlab, la’natga qolishdan qo‘rqinglar” deyilgan. 

Inson bilan tabiat o‘rtasidagi bog‘liqlik IX-XV asrlarda yashab ijod qilgan Al-Xorazmiy, 
Abu Nasr Forobiy, Abu Rayhon Beruniy, Abu Abdulloh Jayhoniy, Abu Ali ibn Sino, Zahiriddin 
Muhammad Bobur kabi allomalarning asarlarida ham o‘z ifodasini topgan[5]. 

Xalqimizga xos qadriyatlar — bular ona tabiatni muhofaza qilish, atrof-muhitning 
tozalik va musaffoligini saqlash, ozodalik va poklik. Yoshlarda ekologik madaniyatni 
rivojlantirish, tabiatga ehtiyotkorona munosabat ko‘nikmalarini shakllantirish va ularning 
ekologik bilimlarini kengaytirish juda muhimdir. 1992 yilda BMT tomonidan Biologik rang-
baranglik to‘g‘risidagi Rio-de-Janeyroda imzolangan Konvensiya ekologik muvozanatni 
saqlashda davlatlardan kuchli iroda hamda katta siyosiy kuchni ishga solishda muhim hujjat 
bo‘lib xizmat qilmoqda. O‘zbekiston mazkur xalqaro hujjatga 1995 yilda qo‘shilgani, respublika 
hukumati tomonidan O‘zbekiston Respublikasida Biologik xilma xillikni saqlab qolish bo‘yicha 
Milliy strategiya va Harakatlar rejasi tasdiqlangani diqqatga sazovor[9]. BMT tashabbusi bilan 
22 may “Xalqaro biologik xilma xillik kuni” deb e’lon qilingan. Ushbu ekologik sana butun 
dunyoda bo‘lgani kabi O‘zbekistonda ham keng nishonlanadi. Bugungi kunda Konvensiya 
doirasidagi vazifalarni bajarish maqsadida mamlakatda umumiy yer maydonining 10 foizi 
muhofaza etiladigan tabiiy hududlar toifasiga kiritish borasida izchil sa’y-harakatlar olib 
borilmoqda[10]. 

Ekologik vaziyatni, tabiiy atrof-muhit musaffoligini saqlash maqsadida “5 iyun – 
Butunjahon atrof-muhitni muhofaza qilish kuni” sifatida xalqaro hamjamiyat tomonidan keng 
nishonlanadi[8]. Ushbu sanani nishonlashda xalqaro tashkilotlar atrof-muhitni himoya qilish 
bilan bog‘liq g‘oya va takliflarini butun insoniyatga xavola qilmoqdalar. Jumladan, BMT Bosh 
kotibi A.Guterrish “Qat’iy chora-tadbirlarning qabul qiladigan vaqti keldi. Hukumatlar qat’iy 
da’vat etgan holda ularga murojaat etaman: ifloslantirilganlik uchun soliqqa tortish, qazib 
olinadigan yoqilg‘i subsidiya qilishdan va yangi ko‘mir elektrostansiyalarni qurishdan voz 
kechish zarur. Bizga “kulrang” emas “yashil iqtisodiyot” kerak” deb ta’kidladi[7]. Mazkur sana 
atrof-muhitni asrab-avaylash bo‘yicha bilimlarni chuqurroq egallash, ularni keng targ‘ib etish 
ishlariga yangicha shukuh bag‘ishlaydi. Ushbu sanani “Men tabiat bilan birgaman” shiori ostida 
nishonlash O‘zbekistonda an’anaga aylangan. Yoshlar orasida ekologik ta’lim-tarbiatni, atorof-
muhitni muhofaza qilish, sog‘lom turmush tarzini targ‘ib qilish maqsadida “Yoshlik” talabalar 
shaharchasida “Yosh ekologlar” kulubi tashkil etilgan. Mazkur harakatlar zamirida yurtimiz 
ajdodlarining bebaho merosiga munosib voris bo‘lishga intilayotgan hozirgi avlod uchun 
sog‘lom va barqaror ekologik muhitni saqlashga jiddiy e’tibor berilgan. Barqaror taraqqiyotga 
erishish yo‘lida ekologik toza ishlab chiqarish mexanizmlarini joriy etish, avtomobillarni 

ekologik toza yoqilg‘iga o‘tkazish, agrar sohada tejamkor texnologiyalarni qo‘llash va muqobil 
energiya manbalaridan foydalanish kabi masalalar muhim ahamiyatga ega. 

Natija va muhokama. Bugungi kunda ekologik madaniyatni rivojlantirish va tabiatga 
ehtiyotkorona munosabat ko‘nikmalarini shakllantirish, shuningdek, ekologik bilimlarini 
kengaytirish zarurligini hisobga olib, doimiy islohotlar amalga oshirilmoqda. Keyingi yillarda 
bu sohaga alohida e’tibor hukumat darajasida qaralishida O‘zbekiston Respublikasi 
Prezidentining Farmon va qarorlari [2] hamda “Ta’lim to‘g‘risida”, “Tabiatni muhofaza qilish 
to‘g‘risida”gi O‘zbekiston Respublikasi Qonunlari muhim ahamiyat kasb etdi. Jamiyatda 
barqaror rivojlanish tamoyillariga tayangan holda atrof-muhitni muhofaza qilish va ekologik 
muvozanatni saqlash, ekologik madaniyatni oshirish, tabiatni muhofazalashda jamoatchilik 
faoliyatini kuchaytirish va ekologik ta’limni rivojlantirishga alohida e’tibor berilmoqda. 

Hozirgi kunda hududlaridagi ekologik muammolarni hal etishda jamoatchilik o‘rnini 
oshirish, o‘sib kelayotgan yosh avlodning ekologik savodxonligini, ekologik ongi va ekologik 
madaniyatini shakllantirish va rivojlantirish, ekologik ta’lim va tarbiya jarayonini samarali 
tashkil etish maqsadida O‘zbekiston Respublikasi Vazirlar Mahkamasining “O‘zbekiston 
Respublikasida ekologik ta’limni rivojlantirish konsepsiyasini tasdiqlash to‘g‘risi”da qarori 
tabiatni muhofaza qilish, tabiatdan oqilona foydalanish va ekologik sharoitlarni yaxshilashda 
ekologik ta’lim tarbiya muhim rol o‘ynaydi[3]. Turli mamlakatlardagi ekologik vaziyat va 
tabiatdan foydalanish usullari ko‘p jihatdan aholining ekologik savodxonlik darajasi va ekologik 
madaniyatiga bog‘liqdir. Tarbiya oiladan boshlanadi, shu jumladan ekologik tarbiya ham. Bu 
jarayon bog‘chadan oliy o‘quv yurtlariga qadar uzluksiz davom etishi lozim. Tabiatga bo‘lgan 
mehr insonlarning natijasidir. 

Ekologik ta’lim va tarbiya xalqaro tashkilotlar (BMT, YuNESKO va YuNEP)ning diqqat 
markazidagi masalalardan biridir. Ekologik ta’lim va tarbiyani rivojlantirish uchun dunyo va 
alohida davlatlar miqyosida turli tadbirlar o‘tkazilmoqda. Har bir soha mutaxassisi ekologik 
savodxon bo‘lishi va o‘z faoliyatida tabiatga zarar yetkazmaslik, shuningdek, ekologik ta’lim-
tarbiyani rivojlantirishga hissa qo‘shishi kerak. 

XX asr oxirida insoniyatning biosferadagi jarayonlarga ta’siri o‘zining eng yuqori 
bosqichiga yetdi. Bugungi avlodda mahalliy va ma’naviy ekologik inqiroz vaziyatlari 
kuzatilmoqda. Bunday murakkab davrda ekologiyaning har tomonlama, ya’ni ilmiy, nazariy, 
amaliy, ta’limiy, madaniy va axboriy ahamiyatlari tobora kuchayib bormoqda. Ekologik 
bilimlarning rivojlanganlik darajasi bevosita atrof-muhit holatini to‘g‘ri baholash va zarur 
tadbirlarni o‘z vaqtida o‘tkazish bilan bog‘liqdir. 

XXI asr – ekologiya asri bo‘lishi shubhasiz. Ekologik ong – ekologik savodxonlik va 
madaniyatning asosidir. Ekologik ong tabiatni asrab-avaylashda, unga ongli munosabatda 
bo‘lishda, resurslardan me’yorida foydalanishda, tabiiy inqirozning oldini olishda va atrof-
muhitni toza saqlashda namoyon bo‘ladi. Uning muhim jihati tabiat obyektini subyektiv idrok 
etish bo‘lib, u ko‘p qirrali va murakkab shakllanish jarayoniga ega. 

Ekologik ta’lim-tarbiya – bu tabiat va jamiyat o‘rtasidagi doimiy birlikni saqlash va ularni 
bog‘lovchi tabiiy hamda ijtimoiy qonunlarni o‘rganish va hayotga tatbiq etish jarayonidir. 
Ekologik bilim – insonlarning atrof-muhitni muhofaza qilish, tabiiy resurslardan oqilona 
foydalanish va buzilgan tabiat komplekslarini qayta tiklash bo‘yicha to‘plangan ma’lumotlar, 
ya’ni ushbu voqelikning inson tafakkurida aks etish darajasi. 

Ekologik ta’limning maqsadi – Vatanimiz tabiati haqida samimiy faxrlanish, g‘ururlanish 
va shu bilan birga qayg‘urish kabi his-tuyg‘ularni shakllantirishdir. 

O‘zbekiston Respublikasining ekologik ta’lim konsepsiyasida ekologik ta’lim 
prinsiplariga quyidagilar kiradi:  

 atrof-muhit muhofazasi mahalliy aholining ongi va madaniyatiga uzviy 
bog‘langanligi; 

 tabiat va jamiyat qonunlarini uyg‘unlashtirish zaruriyati; 
 yoshlarni ekologik bilimi va madaniyatini ta’lim orqali bog‘langanligi; 

 ekologik ta’lim va tarbiyaning majburiyligi; 
 yuksak ekologik ma’naviyat shaxs ma’naviyatining ajralmas bo‘lagi ekanligi va 

boshqalar[11].  
Ekoturizmning asosiy maqsadlari xulosalarda aks ettirilgan. Ekoturizm o‘z ta’rifini 

berishda birinchi navbatda tabiat qo‘ynida bo‘lish va uning resurslariga zarar yetkazmaslikni 
ta’kidlaydi. Tabiat va uning biologik xilma-xillikidan zavq-shavq olgan inson, albatta, bu 
obyektni asrashni istaydi. Shu bilan birga ekoturizm rivojlanishiga sabab bo‘lgan boshqa 
omillar ham bor. 

Ekologik muammolarni hal etish uchun fuqarolar, ayniqsa, yoshlarning ekologik-
huquqiy bilimlari, ongi, ma’naviyati va madaniyatini zamon talablari darajasida rivojlantirish 
zarur. Farzandlarimiz amaldagi barcha qonunlarni, jumladan, ekologik va agrar sohaga oid 
qonunlarni yaxshi bilishlari va ularning talablariga to‘g‘ri amal qilishlari lozim. Qonunlarni 
vijdonan bajarish va amaliyotda to‘g‘ri tatbiq qilish uchun yoshlarning ekologik-huquqiy ongini, 
tafakkurini, ma’naviyatini va madaniyatini oshirish zarur.  

Ekologik madaniyat — tabiatning rivojlanish qonuniyatlarini chuqur tushunib, unga 
zarar yetkazmay asrab-avaylashdir. Uning rivoji ekologik ta’lim-tarbiya va ekologik 
ma’lumotlarni aholiga yetkazish, ya’ni targ‘ibot-tashviqot bilan bog‘liqdir. Ekologik 
madaniyatning asosi ekologik ta’lim-tarbiyadir. Bu esa tabiatni muhofaza qilishning ilmiy 
asoslari uchun zarur bilimlarni chuqur o‘zlashtirish jarayoni va natijasi sifatida ko‘riladi. 
Ekologik madaniyat insoniy madaniyatning moddiy va ma’naviy muhit mahsuli sifatida muhim 
tarkibiy qismidir. Uning taraqqiyoti kasbiy ekologik ta’lim va tarbiya hamda haqqoniy ekologik 
ma’lumotlarni ommaga yetkazish bilan bevosita bog‘liq. 

Bugungi kunda dunyoda kechayotgan globallashuv jarayonlari ekologik muammolarni 
hal etishda faqat resurslarni tejovchi va ekologik toza texnologiyalarni joriy qilish, tabiatni 
muhofaza qilish tadbirlarini amalga oshirish yoki sohaga oid qonunchilikni takomillashtirish 
bilan cheklanib qolmaslikni ko‘rsatmoqda. Bu masalalarda aholi ekologik madaniyatini 
oshirish, har bir insonga atrof-muhitga ehtiyotkorona munosabatda bo‘lishni o‘rgatish, 
mamlakatning noyob tabiatini kelgusi avlodlar uchun asrab-avaylash hissini shakllantirish, 
ekologik holatni yaxshilash va atrof-muhitga salbiy antropogen ta’sirni kamaytirish kabi 
omillar muhim ahamiyatga ega. 

O‘zbekistonda ekoturizmni rivojlantirishda ekoturistik obyektlarni to‘g‘ri munosabatda 
bo‘lishi muhim sanaladi. Ekologik bilim va madaniyatni rivojlantirishda, birinchi navbatda, 
ekoturizm orqali aholining shunday hududlarni asrab-avaylashini rag‘batlantirib, iqtisodiy 
foyda olish va ijtimoiy yashash tarzini yaxshilash bo‘yicha doimiy targ‘ibot ishlari olib borilishi 
lozim. O‘zbekistonda tabiatga qilingan hamma sayohatlarni ham ekoturizm deb atay olmaymiz. 
Chunki shaharliklarning toqqa chiqib dam olishlari, agarda u ekologik maqsadlarga 
yo‘naltirilgan bo‘lmasa, ekoturizm emas, balki tabiiy turizmdir. Masalan, toshkentliklarning 90 
foizi 100-130 km radiusda tabiat qo‘yniga bir kunlik tashrif qiladilar. Mazkur turizm uyushgan 
holda tashkil etilib, ekologik va sanitar talablarga rioya qilinmaydi. Natijada, tabiiy muhit 
keskin ravishda ifloslanadi. Ularning aksariyati “yovvoyi turlar”dan iborat bo‘lgani uchun ham, 
sayohatchilarning tabiatga yetkazgan zarari hamda uni qoplash haqida o‘ylab ham ko‘rilmaydi. 

Ekologik turizmda esa tabiat qo‘yniga mas’uliyatli sayohat bo‘lib, atrof-muhitni asrash 
va mahalliy xalqning ijtimoiy himoyasini yaxshilashni ta’minlaydi. Turizm atrof-muhitni 
muhofaza qilish, tabiat boyliklaridan oqilona foydalanish va buzilgan tabiiy komplekslarini 
qayta tiklashga yo‘naltirilgan taqdirdagina ekoturizm bo‘la oladi. Ekoturizmning maqsadi esa 
undan tushgan sarmoyani tabiatni muhofaza qilish, tabiiy resurslardan oqilona foydalanish va 
buzilgan tabiat komplekslarini qayta tiklashga yo‘naltirilgan moddiy va moliyaviy sarf-
harajatlardan iboratdir[6]. 

Ta’kidlash kerakki, ekologik tarbiya, bilim va madaniyat ishlab chiqarish sohalariga 
qarab o‘zgarishi shart emas; ekologik bilimli va madaniyatli inson o‘z sohasini 
ekologiyalashtirishi uchun o‘z bilimlaridan foydalanadi. Shu bilan birga, respublikada 

ekoturizmni rivojlantirish tarbiyalash jarayonida muhim va istiqbolli yo‘nalish bo‘lib qolishi 
zarur. Ekoturizm va boshqa ishlab chiqarish sohalarida ham inson ekologik bilim va 
madaniyatni o‘rganish uchun ekologik huquq asoslarini puxta bilishi kerak.  

Turizmda ekologik huquqni bilish shart, chunki ekoturizm faoliyatida ishtirok 
etayotganlar ko‘pincha "kelib-ketuvchilar"dir, shuning uchun turist yoki ekoturist tabiatimizda, 
qo‘riqxonalarda yoki noyob landshaftlarda bo‘lganda, o‘simliklar olamining kamligini hisobga 
olib, tabiatni toptashga jazolanishini bilishi zarur. Ekologiya huquqi esa jamiyat (kishilar) va 
tabiat o‘rtasidagi o‘zaro ta’sirni tartibga soluvchi huquqiy tamoyillar va me’yorlarni 
o‘rganadigan fan sohasidir. Shuning uchun, ekologiya huquqining maqsadi – hozirgi va kelajak 
avlodlar uchun tabiatni muhofaza qilish va tabiiy resurslardan oqilona foydalanishni huquqiy 
tartibga solishdir. 

Boshqa tarbiya turlaridan farqli o‘laroq, ekologik madaniyat shaxsdagi sifat 
ko‘rsatkichlarining eng yuqori mezoni hisoblanadi. Har qanday tarbiya turidan qat’i nazar, 
shaxs madaniy darajaga erishish uchun o‘zida ijobiy xususiyatlarni mujassam etishi zarur. Bu 
jarayon shaxsning yoshiga, individual va pedagogik xususiyatlariga hamda psixologik 
jihatlariga mos ravishda amalga oshiriladi. 

Xulosa. Xulosa qilib aytganda, yoshlarning ekologik ong va madaniyatini shakllantirish 
jarayoni bosqichma-bosqich amalga oshiriladi. Ushbu jarayon uzluksiz va uzviy 
takomillashuvga erishganda yuqori natijalarga erishish mumkin. Yoshlarning ekologik ongi va 
madaniyatini aniqlash darajalari ham doimiy ravishda o‘zgarib boradi. Bu jarayonni amalga 
oshirish uchun pedagoglarni turli toifalarga bo‘lib, maxsus tayyorlash va qayta tayyorlash 
zarur. Yuqori ekologik ma’naviyatga ega shaxsni tarbiyalashda milliy ta’lim tizimining roli katta 
bo‘lib, ijtimoiy hayotning barcha yo‘llari va vositalaridan oqilona foydalanish lozim. 

Ekologik barqaror rivojlanish ekologik muammolarning ijtimoiy-iqtisodiy 
muammolarga ta’sirini hisobga olib, bu ta’sirlarni ijobiy hal qilishda tabiat resurslaridan 
foydalangan holda amaliy hamkorlik qilishni talab etadi. Bu yechim mamlakatning barcha 
mintaqalarida ekoturizmni rivojlantirish, zamonaviy va istiqbolli yo‘nalishlardan biri sifatida, 
dolzarb vazifalardan biridir. 

Yuqoridagilardan kelib chiqib, shuni aytish mumkinki, O‘zbekistonda ekoturizmni 
rivojlantirish uchun tabiiy va geografik imkoniyatlar yetarli. Negaki, yurtimiz o‘zining betakror 
tabiati, go‘zal landshaftlari, purviqor tog‘lari, bepoyon cho‘llari, noyob o‘simlik va hayvonot 
dunyosi, ko‘p ming yillik tabiiy yodgorliklari bilan ajralib turadi. Bu yilning to‘rt faslida ham 
o‘ziga xos bo‘lgan ekosayohatlarni tashkil etish mumkinligidan dalolatdir. 

